
Silmeins 5 candidats per 3 posts da deputai
Prevista silla tschentada da cumin dalla Lumnezia che ha liug uonn a Vella

DA MARTIN CABALZAR

■ Pils treis posts da deputai ch’il cu-
min dalla Lumnezia ha d’occupar dat ei
silmeins tschun aspirants. Sper ils de-
putai en uffeci Bistgaun Capaul (Lum-
brein) e Robert Casanova (Vignogn)
han Daniel Blumenthal (Vella) ed Ot-
mar Berni (Val S. Pieder) annunziau
definitivamein lur candidatura. Inte-
ress per ina candidatura da deputau ni
suppleant han era Marcus Caduff (Mo-
rissen) e Renzo Blumenthal (Vella). A
renunziar definitivamein ad ina candida-
tura vegn il professer d’architectura 
Gion Antoni Caminada (Vrin) che era
vegnius numnaus denter ils papabels.
Sco politicher stuessi el prender memia
bia risguards, sia sfidas vesi el plitost ella
professiun nua che ins vegni era da
muentar enzatgei. Era il socialdemocrat
Beat Deplazes (Camuns) che ha candidau
senza success avon sis onns ha buca
mustgas d’ir danovamein ella arena e
vegn a concentrar sia activitad politica sil
presidi dalla ps Surselva. Per Duri Blu-
menthal (Degen) che haveva fatg in ma-
gher resultat al davos cumin ei ina can-
didatura probabel strusch in tema pli.

Schmid demissiunescha,
Capaul e Casanova recandideschan

Suenter sis onns ha igl inschignier agro-

nom Thomas Schmid (Val S. Pieder) inol-
trau sia demissiun sco deputau. Sia de-
missiun motivescha Thomas Schmid
(36) cun motivs professiunals e familiars.
El ei bein aunc domciliaus a Val S. Pie-
der, habitescha denton facticamein dapi
sia maridaglia a Cuera e lavura a Turitg.
Il pur Bistgaun Capaul (Lumbrein) che
sesa gia dapi 12 onns el cussegl grond ha
communicau alla pcd Lumnezia ch’el
vegni a star a disposiziun per ulteriurs 4
onns. Ella legislatura currenta ei Bi-
stgaun Capaul (56) s’engaschaus cun vi-
gur oravontut en damondas da spitals e
dalla cassa da cumpensaziun. Era Robert
Casanova (Vignogn) ch’ei staus sis onns
a Cuera vul cuntinuar cun quella lavur
aunc per ina perioda d’uffeci. Robert Ca-
sanova (58) ei dapi 10 onns president
communal e presidiescha actualmein
l’Uniun cantunala da musica. El cussegl
grond eis el s’engaschaus e vul s’enga-
schar vinavon per las vischnauncas pin-
tgas e per la cultura. Casanova resalva
denton ina candidatura definitiva ento-
chen alla radunonza communala dils 25
d’avrel.

Daniel Blumenthal 
ed Othmar Berni

Pil post vacant da Thomas Schmid
ch’era vegnius tscharnius la davosa gada
cul meglier resultat dat ei silmeins treis

aspirants. S’entelli che Val S. Pieder, la
gronda vischnaunca dil cumin, vul ne-
zegiar la vacanza per occupar quella pus-
pei cun in dils lur. Per quei intent han
els gia nominau il fiduziari Othmar Ber-
ni (42). Cun excepziun da sia apparte-
nenza alla cumissiun dil hotel Therme
eis el aunc buca s’engaschaus sil parchet
politic. Da sia professiun sco fiduziari
hagi el denton ina buna investa cunzun
els problems economics da privats e
vischnauncas. Negina surpresa ei era la
candidatura dil president communal da
Vella Daniel Blumenthal (42) per in post
da deputau. Mo per 6 vuschs veva Blu-
menthal ch’ei dapi 6 onns president
communal piars avon treis onns il cum-
bat encunter Robert Casanova, denton
daventaus emprem suppleant.

Giuvens aspirants
Legreivlamein dat ei en Lumnezia era
ozildi aunc giuvens interessai ch’ein
promts da s’engaschar sin plaun politic.
In da quels ei Marcus Caduff (32) da
Morissen. Igl inschignier agronom e
cussegliader d’interpresas ei actualmein
parsura ton dalla pcd Lumnezia sco dal-
la pcd Surselva e suppleant da deputau.
Per el setschenti la damonda dad ir oz el-
la politica ni mai pli, ha el sincerau en-
viers LQ. El exclauda perquei buc ina
candidatura sco deputau. Era la visch-

naunca da Val S. Pieder vegn a purtar
Maurus Berni (28), in giuven student
d’economia, sco niev suppleant da de-
putau. Berni ei actualmein parsura dal-
la pcd giuvna dil Grischun. El duei rem-
plazzar il suppleant actual Urs Hubert
che vul seconcentrar sin sias incaricas
actualas sco cudischader funsil e cusse-
glier d’administraziun dallas Telefericas
da Val S. Pieder.  

Siu interess per in engaschament po-
litic ha era il mister Svizra Renzo Blumen-
thal (29) confirmau enviers La Quotidia-
na. Sco giuven meisterpur schaigien la
politica agrara sco era il manteniment
dils plazs da lavur ella Val ad el fetg a cor.
Sch’el candideschi la finala sco deputau
ni sco suppleant seigi aunc buca decidiu
definitiv. En scadin cass vesa Blumenthal
en in mandat politic ina nova sfida. Da
cuminonza han Marcus Caduff e Renzo
Blumenthal lantschau la Talina lumne-
ziana.

Meins interess per la politica docu-
menteschan actualmein deplorablamein
las dunnas. Entochen ussa han aunc ne-
ginas signalisau lur interess.

Mistral e vice recandideschan
El davos cumin a Val S. Pieder ei Anton
Derungs (Surcasti) vegnius tscharnius sco
niev mistral dalla Lumnezia. El candide-
scha per ina ulteriura perioda. Era il vi-

ce-mistral Curdin Casaulta (Lumbrein)
candidescha – suenter haver consultau la
vischnaunca da Lumbrein – per ina ulte-
riura perioda. Omisdus ein secumprovai
en lur uffeci ed han strusch da quintar
cun concurrenza.

Decidiu vegn sin cumin
En vesta al grond diember d’aspirants
astgass la tschentada da cumin dalla
Lumnezia che ha liug ils 28 da matg a
Vella daventar dètg interessanta ed ha-
ver in effect positiv silla participaziun.
Cuntrari ad auters cumins nominescha
buca la partida circuitala ils candidats.
Quels vegnan purtai per part dallas
vischnauncas, dalla reuniun da com-
members da partida el vitg ni d’autras
gruppaziuns. S’entelli che in e scadin ha
la pusseivladad da proponer candidats
era pér alla tschentada da cumin, aschia
che surpresas ein buca d’exclauder. Tgei
candidats che stattan la finala definiti-
vamein a disposiziun per tgei post vegn
pér a secristallisar ord las discussiuns
dallas proximas jamnas. La pcd circui-
tala preveda d’arranschar ina serada da
presentaziun e discussiun culs candi-
dats.

La situaziun da partenza cun ina mi-
scheida da candidats cun experienza e
giuvens aspirants ei en scadin cass fetg in-
teressanta. 

Ils candidats per la tschentada da cumin en Val Lumnezia en successiun alfabetica: Othmar Berni, Daniel Blumenthal, Marcus Caduff, Bistgaun Capaul e Robert Casanova. LQ


